
Enformaziuns y Comunicaziuns

Trëi Rêsc: En vëndres y en sabeda ai 2 y 3 de jenà gnaràl tignì l’aziun dai Trëi Rêsc 
2015, olache mitans y mituns rodarà fora por les ćiases a encündé la bona noela de 
Nadé, coenn adöm spënores por passa 100 proieć de solidarieté. I publicun tlò dessot le 
program dles strades.
Ai 2 de jenà: Catarina Lanz, Valiares, Sarjëi, Antersì, Plazores, Senes, Plan de Corones, 
Ras - Costa, Pelegrin. Cösc dé da sëra roda i rêsc inće tai hotì.
Ai 3 de jenà: Fanes, Les Corceles, Paracia, Al Plan Dessora, Val dai Tamersc, Chës 
Costes, Chi Vai, Tlosöra, Ćiasé, Gran Pré, Mantëna.
Spënores por cösta aziun pòn fà te vigne momont inće te calogna. Belo damperfora en 
iolan a düć canć por la bona man.

Schira jonila d’Al Plan: Deache trec mituns y mitans dla schira jonila va a schiclub y 
à śën d’invern trec d’atri impëgns, lasciunse alessëi che le grup dla schira jonila fej na 
picia palsa y s’encunta endô en sabeda ai 28 de forà 2015. Les atres encuntades co vën 
tignides ćina che la scora se röa foss dagnora de sabeda, ai 14.3.15, 28.3.15, 11.4.15, 
25.4.15 (toma fora por festa nazionala), 9.5.15, 23.5.15.

Jogn: Düć i jogn d’Al Plan è enviês ai 30 de dezëmber ales 19:30 da gnì te salf dla Raiffeisen 
a en meeting co arà desco tema les lîtes de Comun dal ater ann. An se darà jö con cösta 
tematica y i jogn arà la poscibilité da dì la söa. Le fin è chël da arjunje che i jogn ciafi endô 
plü emportanza tal dagnì por la vita de paîsc. Düć è bel enviês da tó pert!

Conzert: Le cor dai jogn ”Kyrios” enviëia dër bel a en conzert de benefiziënza, en sabeda 
ai 3 de jenà ales 21:00, te dlijia de Badia. Con osc aiüt vëgnel sostegnì le renovamont dal 
spitol de Attat tla Etiopia.

Vài dô ala stëra!

I piun endô ia!
En ann nö mët endô man. Che 
la benedisciun y serenité pòi 
ester te vigne familia y ćiasa, 
te vigne porsona, y laprò inće 
sanité, pazionza y speranza, 
ves aoda a düć

le Consëi de Ploania
con le Ploan!

BUN ANN NÖ 2015

Vài dô ala stëra, inće sce te la perdes val’ 
iade fora da töa odlada.
Vài dô ala stëra, inće sce d’atri trus paress 
cotan plü saorisc.
Vài dô ala stëra, inće se T’èsses val’ iade 
belo orü la dé sö.
Vài dô ala stëra, inće sce ara vën stopada ia 
dales löms da Nadé y musighes cigognoses.
Vài dô ala stëra, co Te lomina te vigne 
scürëza y t’arvënn fora por vigne scürité.
Vài dô ala stëra, deache ara Te condüj pal 
möt tla cripele, por che Te ciafi te döt cant, 
ći co t’öga por la dërta vita.

Karl Rahner




